
Mukadimah I.

Islam telah memberi bimbingan kepada umatnya bagaimana mereka menjalani kehidupan bermasyarakat, baik sesama Islam atau dengan bukan Islam. Bimbingan ini merangkumi hal-hal yang berkaitan Islam dan adat umat Islam, adat Islam dan adat agama lain. 

Adat Islam dan adat umat Islam bermaksud adab-adab yang telah dijelaskan al-Quran dan al-Sunnah mengenai apa yang mesti dilakukan Muslim terhadap orang lain dalam kehidupan bermasyarakat, baik dalam bentuk pergaulan seharian dalam kehidupan yang umum, kehidupan berjiran, bertamu atau lainnya.

Adat Islam dan adat agama lain bermaksud tatacara dan perilaku yang sepatutnya diamalkan Muslim terhadap orang lain dalam masyarakat. Tatacara dan perilaku itu mungkin tidak bertepatan dengan adab-adab yang telah diajarkan Islam namun ia dilakukan atas tujuan untuk mengekalkan kedamaian dan keharmonian hidup bermasyarakat.

Dalam semua sudut dan ruangnya adab-adab Islam adalah menggambarkan perasaan sejahtera dan harmoni , yakni tindakan-tindakan yang dapat diterima oleh manusia di samping dapat membangkitkan rasa ketenangan kepada mereka. Sebagai contoh, adab-adab yang dikemukakan dalam hadis berikut :


من اغتسل يوم الجمعة ولبس من أحسن ثيابه ومس من طيب إن كان عنده ثم أتى الجمعة فلم ينخط أعناق الناس ثم صلى ما كتب الله له ثم انصت إذا خرج امامه حتى يفرغ من صلاته كانت (أى صلاته) كفارة لما بينهما وبين جمعته التى قبلها   

Hadis ini menggambarkan kepekaan terhadap perasaan orang lain dalam satu perhimpunan atau masyarakat, sehingga kepekaan ini dapat menjadikan sesuatu perhimpunan atau masyarakat itu sesuatu yang sangat harmoni dan disukai, bukan suatu yang menyukarkan atau mengganggu. Hadis ini mengajarkan supaya menghormati orang lain dengan tidak melangkah saf, mengajarkan supaya ambil perhatian kepada mereka yang bercakap dengan menumpukan perhatian kepada imam, tidak mengganggu pendengaran orang lain dengan duduk diam tidak bercakap. Kesemua adab-adab ini bertujuan untuk memelihara perasaan orang lain dan menghindarkan apa juga yang mungkin menyakitkan dan mengganggu ketenteraman mereka. 

Adab ini bukan  hanya terbatas kepada memelihara batin manusia, tetapi juga diserlahkan dalam tindakan-tindakan zahir. Ini dijelaskan dalam firman Allah :
وإذا حييتم بتحية فحيوا بأحسن منها أو ردوها (نساء 86) 

Ayat ini menggambarkan satu cara berinteraksi antara Muslim dengan orang lain, siapa pun mereka. Dia patut memberi atau membalas hormat zahir lebih dari penghormatan yang diberikan kepadanya, atau paling tidak mestilah sama dengan penghormatan yang diberikan kepadanya.

Mukadimah II

Tajuk kuliah ini ialah: Hubungan Kemasyarakatan Antara Orang-orang Islam dan Bukan Islam secara umum. Ia tidak dikaitkan dengan Malaysia secara khusus. Oleh itu penulisan ini banyak mengemukakan hukum fiqh secara umum Hukum-hukum ini dirujuk kepada penulisan dalam kitab-kitab fiqh. Hukum-hukum dalam penulisan kitab-kitab fiqh biasanya didasarkan kepada persekitaran dan realiti semasa penulisan fiqh itu dibuat. Dalam sesetengah kes (contoh: hukum mengenai hubungan antarabangsa, perang dan damai, perjanjian setia kawan, hukum berkaitan warga dan kewarganegaraan dan sebagainya.) hukum fiqh  dibuat berpaksikan suasana kewujudan sebuah negara Islam berdaulat yang memiliki kuasa Legislatif, Eksekutif dan Judisiari tersendiri. 

Oleh kerana Kerajaan Malaysia memiliki sifatnya yang tersendiri dan oleh kerana jarak masa antara penulisan sesetengah kitab yang dirujuk agak terlalu jauh dengan zaman kita, mungkin persekitaran dan realitinya juga amat jauh berbeza dengan realiti kita. Oleh itu mungkin terdapat hukum yang dikemukakan dalam penulisan ini tidak mera`ikan persekitaran Malaysia. Ia amat perlu difahami.

Namun demikian ada hukum yang telah ditarjihkan berdasarkan realiti Malaysia yang multi agama dan kuasa kedaulatan kerajaan yang memerintah bukan mutlak di tangan orang Islam, tetapi dikongsi sama dengan penganut  agam-agama lain, sejajar dengan Malaysia sebuah negara demokrasi yang mengamalkan perkongsian kuasa. 

Selain dari itu hukum-hukum yang dikemukakan dalam nota ini bukan fatwa, ia hanya pendapat yang dinukilkan dari kitab-kitab yang sesetengahnya dibuat tarjih sendiri oleh penyedia nota.

Hak-hak umum dalam hubungan orang Islam 

dan bukan Islam dalam masyarakat.

Hak-hak umum bukan Islam dalam masyarakat di sebuah negara tidak banyak berbeza daripada hak-hak umum yang dinikmati oleh orang Islam. Kaedah umum yang menjadi pegangan dalam hal ini ialah: Bukan Islam berhak menerima semua hak-hak umum dalam masyarakat dalam sesebuah negara, kecuali dalam beberapa hal yang amat sedikit. Berikut adalah hak-hak umum bukan Islam yang dinukilkan secara tasarruf dari penulisan Prof Dr. Abd. Karim Zaidan dalam Ahkam ahl al-Zimmah wa al-Musta’manin :

· kebebasan peribadi

· kebebasan tempat tinggal

· kebebasan akidah

· kebebasan memberi pendapat, berkumpul dan pendidikan

· kebebasan memanfaatkan kemudahan awam.

Kebebasan peribadi.

Dalam hubungan antara orang Islam dan bukan Islam dalam masyarakat golongan bukan Islam mestilah diberikan kebebasan peribadi. Kebebasan peribadi manusia mestilah merangkumi kebebasan-kebebasan berikut :

1. Kebebasan bergerak dan mendapat perlindungan. Bukan Islam dalam masyarakat boleh bergerak ke mana-mana dan berhak mendapat perlindungan dari sebarang pencerobohan. Banyak hujah berkaitan perkara ini:

a. Quran: فلا عدوان إلا على الظالمين (بقرة 193) 

b. Hadis: من ظلم معاهدا أو كلفه فوق طاقته فانا حجيجه
c. Hadis: من آذى ذميا فانا خصمه 

d. من آذى ذميا فقد آذانى
e. Amalan para khulafa dan salaf sepanjang sejarah negara dan masyarakat Islam.

f. Fukaha berbagai mazhab sepakat bahawa orang Islam wajib pertahankan orang bukan Islam daripada dizalimi.

g. Fukaha telah menasihati pemerintah supaya memelihara kepentingan orang bukan Islam.

h. Kerajaan Islam wajib pertahankan bukan Islam daripada serangan pihak luar sekalipun dia seorang yang diberi suaka politik (musta’man), walau pun negara terpaksa berperang dengan pihak penyerang.

2. Tidak boleh ditangkap dan dihukum tanpa nas undang-undang. Orang bukan Islam dalam masyarakat tidak boleh ditahan, ditangkap tanpa berasaskan nas undang-undang, tidak boleh dihukum tanpa perbicaraan. Penahanan, penangkapan dan hukuman tampa asas undang-undang adalah satu pencerobohan ke atas hak asasinya. Kaedah umum yang menjadi pegangan dalam perkara ini ialah:

a. لا جريمة ولا عقوبة إلا بالنص  

b. Kesah hudhud, Nabi Sulaiman dan Raja Balqis

c. Nabi Ibrahim, patung dan tuduhan kaumnya

d. Nabi Yusuf, Zulaikha dan kesaksian bayi

3. Bebas berpindah dan menetap di mana-mana. Orang bukan Islam bebas berpindah ke mana-mana dalam masyarakat. Mereka juga bebas menetap di mana-mana, sekalipun dalam penempatan orang Islam. Mereka bebas membuat penempatan di mana-mana. Pengecualian hanya di kenakan di beberapa tempat:

a. Tanah haram: tidak boleh masuk, bermukim atau bermastautin.

b. Makkah, Madinah dan Yamamah: tidak boleh bermukim dan bermastautin, boleh masuk dan melintasi.

4. Bebas keluar masuk negara. Dalam negara dan masyarakat Islam orang bukan Islam bebas keluar masuk negara dengan alasan yang munasabah.

Kebebasan tempat tinggal.

Dalam negara dan masyarakat Islam rumah atau tempat tinggal orang bukan Islam memiliki kehormatan tersendiri. Ia tidak boleh dimasuki tanpa izin. Memasukinya tanpa izin dikira sebagai satu pencerobohan. Kehormatan tempat tinggal ini sama sahaja seperti yang dinikmati  orang Islam berdasarkan firman Allah :

يا أيها الذين آمنوا لا تدخلوا بيوتا غير بيوتكم حتى تستأنسوا وتسلموا على أهلها ذلكم خير لكم لعلكم تذكرون ، فإن لم تجدوا فيها أجدا فلا تدخلوها حتى يؤذن لكم (نور: 27-28)            

Kebebasan berakidah.

Hubungan antara orang Islam dan bukan Islam dalam masyarakat mestilah memberikan kepada orang bukan Islam kebebasan-kebebasan berikut :

1. Pemilihan akidah.

Orang bukan Islam dalam masyarakat diberikan kebebasan untuk memilih akidah pegangan sendiri. Siapa pun dalam tidak boleh memaksa mereka menganut mana-mana akidah, termasuklah akidah Islam. Kaedah umum yang menjadi pegangan dalam perkara ini ialah: نتركهم وما يدينون . Hujah-hujah syarak berkaitan ialah :

1. Quran : لا إكراه فى الدين ( بقرة 256)
2. Hadis : ولنجران وحاشيتهم جوار الله وذمة محمد النبى رسول الله على أموالهم وملتهم وبيعهم وكل ما تحت أيديهم من قليل أو كثير                  

2. Membina rumah ibadat.

Sebagai tuntutan kepada kebebasan akidah, orang bukan Islam dibenarkan membina rumah-rumah ibadat dengan mengambil kira hal-hal berikut: :

1. Di penempatan orang Islam:

i. Majoriti ulama : tidak boleh bina rumah ibadat bukan Islam

ii. Zaidiyah : boleh bina dengan izin pemerintah.

2. Di penempatan yang ditawan dengan peperangan:

i. Majoriti ulama : tidak boleh bina rumah ibadat bukan Islam.

ii. Ibn al-Qasim al-Maliki : boleh dengan izin pemerintah

3. Di penempatan yang ditawan dengan perjanjian damai :

i. Jika perjanjian menetapkan tanah hak mereka dan dikenakan kharaj dari hasil tanah, mereka boleh bina rumah ibadat.

ii. Jika perjanjian menetapkan tanah menjadi milik negara dan orang bukan Islam dikenakan jizyah :

1. Boleh bina jika perjanjian membenarkan

2. Tidak boleh jika perjanjian tidak membenarkan

iii. Maliki : boleh selagi orang Islam tidak bersama mereka.

4. Di penempatan bukan penempatan orang Islam:

i. Al-Kasani : boleh bina rumah ibadat bukan Islam.

ii. Al-Sarakhsi : boleh jika majoriti penduduk bukan Islam.

iii. Al-Syafi`ie : boleh bina jika di kampung, bukan di bandar.

5. Di Hijaz : tidak boleh bina rumah ibadat bukan Islam.

6. Rumah ibadat yang sedia ada, sama ada yang sedia ada semasa tempat itu dibuka/ditawan : rumah ibadat di situ tidak boleh di apa-apakan.

    
3. Mendirikan syiar agama.

Orang bukan Islam dibenarkan melaksanakan syiar agama mereka di dalam rumah-rumah ibadat dan rumah-rumah mereka. Tidak boleh melakukannya di luar rumah ibadat  di penempatan orang Islam. Prof. Dr. Abd. Karim Zaidan dalam Ahkam ahl-alzimmah berpendapat, hukum tidak boleh ini dijustifikasikan oleh kebimbangan berlaku fitnah ke atas penganut Islam. Oleh kerana itu sekiranya aman fitnah siyar ibadat mereka boleh dilakukan di dalam dan di luar rumah ibadat, di penempatan orang Islam atau tidak.

Kebebasan memberi pendapat, berkumpul dan mengajar.

Tiada nas dan kaedah syarak yang melarang orang bukan Islam memberikan pendapat. Oleh itu mereka bebas memberikan pendapat dalam hal berkaitan kepentingan mereka dan kepentingan masyarakat yang bukan berkait urusan agama Islam, selagi ia dalam batas izin undang-undang, sistem negara dan masyarakat Islam.

Tiada nas dan kaedah syarak yang melarang orang bukan Islam mengadakan perhimpunan. Mereka boleh melakukannya selagi dalam batas izin undang-undang, sistem negara dan masyarakat Islam.

Tiada nas dan kaedah syarak yang melarang orang bukan Islam mengajarkan sesama mereka ajaran agama dan adat tradisi yang mereka anuti. Mereka boleh mendirikan institusi pendidikan sendiri. Yahudi penduduk Khaibar telah dibenarkan berbuat demikian.

Kebebasan menggunakan kemudahan awam.

Orang bukan Islam berhak dan bebas mengguna dan memanfaatkan kemudahan awam dalam masyarakat seperti api, air, padang ragut umum, sekolah, kenderaan awam dan lainnya. Mereka boleh menggunakan sistem dan institusi kehakiman jika sistem dan institusi ini dikira sebagai kemudahan awam. Sabda Rasulullah s.a.w.: 

الناس شركاء فى الكلاء والنار 

Berhak mendapat bantuan.

Orang bukan Islam dalam masyarakat berhak mendapat bantuan jika dia memerlukannya. Membantu orang bukan Islam dianggap sifat rahmat. Agama Islam adalah agama rahmat:
Hadis : الراحمون يرحمهم الله تعالى ، ارحموا من فى الأرض يرحمكم من فى السماء 

Hadis : إن الرسول تصدق بصدقة على أهل بيت من اليهود فهى تجرى عليهم 

Hadis : Rasulullah s.a.w. kirim barangan ke Makkah untuk diagihkan kepada 

            penduduknya yang miskin di saat mereka menghadapi musim kontang. 

            Mereka terdiri daripada kafir musyrikin dan kafir harbi. 

Khulafa al-Rasyidin telah meneruskan tradisi membantu orang bukan Islam yang memerlukan bantuan.

Bebas bekerja.

Orang Islam bukan Islam dalam  masyarakat berhak bekerja dan memilih pekerjaan yang disukainya. Mereka bebas melakukan aktiviti ekonomi yang mendatangkan pendapatan, sekalipun aktiviti itu diharamkan kepada orang Islam, kecuali aktiviti riba, ia diharamkan ke atas orang Islam dan bukan Islam. Oleh itu mereka berhak menjual dan minum arak di premis perniagaan mereka, bukan di luar premis. 

Hak-kah khusus dalam hubungan orang Islam 

dan bukan Islam dalam masyarakat.

Dalam hubungan antara orang Islam dan bukan Islam dalam masyarakat orang bukan Islam diberikan kebebasan  menikmati dan mengamalkan hak-hak khusus. Hak-hak khusus ialah : hak-hak yang wujud hasil dari interaksi, komunikasi atau transaksi antara individu dengan individu, individu dengan kumpulan atau kumpulan dengan kumpulan. 

Hak-hak khusus terbahagi kepada dua : 

· Pertama: hak-hak berkaitan kekeluargaan, seperti nikah kahwin, nafkah, pembubaran perkahwinan dan lainnya. 

· Kedua: hak-hak berkaitan kehartaan, seperti pemilikan harta alih dan tak alih, transaksi, menjadi penghutang dan pemiutang, menyewa dan penyewa, menggadai dan menerima gadai, meminjamkan dan peminjam dan lainnya. Kesemua hak-hak khusus jenis kedua ini boleh dilakukan sesama orang bukan Islam dan dengan orang Islam. 

Transaksi yang haram yang berlaku antara orang Islam dan bukan Islam, yang memenuhi syarat dan rukunnya, selain transaksi riba,  adalah berkuat kuasa, cuma orang Islam dalam transaksi haram ini adalah berdosa.  

Orang  bukan Islam sama dengan orang Islam dalam mendapat hak-hak khusus ini, kecuali hak-hak yang berasaskan akidah dan hak-hak yang mensyaratkan beragama Islam, seperti menjadi saksi nikah kepada orang Islam.

Oleh itu orang bukan Islam berhak melakukan semua aktiviti yang berkaitan dengan sistem kekeluargaan dan semua aktiviti transaksi muamalat; jual beli, pinjam, gadai, sewa dan lainnya.

Hubungan kejiranan antara orang Islam 

dan bukan Islam dalam masyarakat.

Dalam masyarakat yang dihuni oleh multi agama hubungan kejiranan adalah sesuatu yang amat penting. Islam telah menggariskan hubungan kejiranan dalam masyarakat. Nas syarak yang secara tepat dan langsung dalam isu ini ialah : 

1. Quran: اعبدوا الله ولا تشركوا به شيئا وبالوالدين إحسانا وبذى القربى واليتامى والمسكين والجار ذى القربى والجار الجنب والصاحب بالجنب ( نساء 36)                   
2. Hadis : من كان يؤمن بالله واليوم الآخر فليكرم جاره ومن كان يؤمن بالله واليوم الآخر فليكرم ضيفه                      

3. Hadis: الجيران ثلاثة : جار له حق واحد وهو أدنى الجيران حقا ، وجار له حقان ، وجار له ثلاثة حقوق وهو أفضل الجيران حقا ، فأما الذى له حق واحد فجار مشرك لا رحم له ، له حق الجوار ، وأما الذى له حقان فجار مسلم له حق الإسلام وحق الجوار ، وأما الذى له ثلاثة حقوق فجار مسلم ذو رحم له حق الإسلام وحق الجوار وحق الرحم .  
dan banyak lagi yang lain.

Jiran ialah mereka yang tinggal berhampiran rumah sendiri. Dalam Islam 40 buah rumah kiri, kanan, depan dan belakang. Sekarang perlu tambah 40 atas dan bawah.

Hubungan kejiranan dalam masyarakat tiada batasan agama. Semua mereka yang tinggal berhampiran dengan rumah kita adalah jiran kita, Islam atau bukan Islam. Firman Allah الجار الجنب  bermaksud jiran kafir . Ini diperkuatkan hadis kedua yang menjelaskan jiran itu ada tiga kategori; antaranya ialah jiran kafir musyrik yang tiada hubungan keluarga. Jiran kafir yang tiada hubungan keluarga mempunyai satu hak, iaitu hak kejiranan. Oleh itu dalam masyarakat Islam hak-hak  kejiranan antara orang Islam dan bukan Islam adalah sama. Ia merangkumi perkara-perkara hissi dan maknawi.

Di antara hak-hak kejiranan ialah :

1. Muliakan jiran. Rasulullah bersabda : من كان يؤمن بالله واليوم الآخر فليكرم جاره 

2. Ambil tahu hal jiran. Sabda Rasulullah : ما زال جبريل يوصيني بالجار حتى ظننت أنه سيرثه 

a. Tolong awasi keselamatan rumah jiran

b. Beri pertolongan dalam menghadapi kesukaran

c. Dan lain-lain cara ambil tahu hal jiran.

3. Berkongsi kesusahan jiran, Sabda  Rasululah : الجار الفقير يتعلق بجاره الغنى يوم القيامة فيقول : يا رب سل هذا لِما منعنى معروفه وسد بابَه دونى     

4. Berkongsi kegembiraan, beri tahniah kejayaan, lakukan sesuatu yang menggembirakan jiran

5. Maafkan kesalahan jiran

6. Ziarah jiran sakit

7. Jangan menyakiti jiran dengan perbuatan atau perkataan. Sabda Rasulullah : لا يؤمن أحدكم حتى يأمن جاره من بوائقه  Sabdanya lagi : من آذى ذميا فقد آذانى 

8. Jangan melakukan sesuatu yang menyusahkan jiran :

a. Cara meletak ampaian kain

b. Cara meletak kenderaan

c. Cara meletakkan bahan-bahan perhiasan

d. Cara membuang dan meletakkan tong sampah, terutama rumah bertingkat

e. Cara penggunaan alat-alat hiburan

f. Cara berjalan atau menggerakkan ubah perkakas di tingkat atas

g. Dan berbagai yang boleh mengganggu ketenteraman jiran

9. Jangan mengintip jiran :

a. Mengintip jiran dari tingkat atas

b. Mengekori pergerakan jiran

c. Dan berbagai cara mengintip lain

Semua perkara ini sama sahaja antara jiran Islam dan bukan Islam.

Menghormati tetamu dalam hubungan orang Islam 

dan bukan Islam dalam masyarakat.

Menghormati tetamu bermaksud berbuat baik kepada tetamu dengan memberi makan dan memenuhi keperluannya. Dalam Islam ada dua kategori tetamu. Pertama diistilahkan sebagai daif (ضيف)  : tetamu yang menumpang singgah sehingga tiga hari tiga malam. Kedua jaizah (جائزة): tetamu yang menumpang satu hari satu malam sahaja. Ini dinyatakan dalam hadis-hadis Rasulullah : 


من كان يؤمن بالله فليقل خيرا أو ليصمت ، ومن كان يؤمن بالله واليوم الآخر فليكرم جاره ، ومن كان يؤمن بالله واليوم الآخر فليكرم ضيفه ( بخارى 6018)             


من كان يؤمن بالله واليم الآخر فليكرم ضيفه وجائزته ، قالوا : وما جائزته ؟ ، قال : يوم وليلة ، وما كان بعد ذلك فهو صدقة (بخارى 6019)              

(مسلم 48:1353)                    الضيافة ثلاثة أيام وجائزته يوم وليلة وما أنفق عليه بعد ذلك فهو صدقة
Wajib menerima jaizah dalam tempoh satu hari sau malam, sunat muakkad hari kedua dan ketiga. Ada yang berpendapat wajib terima tetamu tiga hari tiga malan termasuk untuk jaizah. Kewajipan ini didasarkan kepada nas-nas berikut :


أيما ضيف نزل بقوم فأصبح الضيف محروما فله أن يأخذ بقدر ِقراه ولا حرج عليه ( أحمد 2:283)
Kata Abdullah bin `Amru :
من لم يضف فليس من محمد ولا من إبراهيم 

Kata Abdullah bin Haris bin Jaz’(جزع) :
من لم يكرم ضيفه فليس من محمد ولا من إبراهيم 

Imam Ahmad berpendapat tetamu terbabit boleh meminta diterima sebagai tetamu kerana itu adalah haknya dan kewajipan tuan rumah.

Kewajipan menerima dan menghormati tetamu ini tidak membezakan antara tetamu kafir dan Muslim. Asalkan dia tetamu wajiblah dilayan. Semua nas-nas di atas tidak membezakan antara tetamu Islam dan bukan Islam. Ia menggunakan kalimah-kalimah : ضيفه ، الضيافة ، أيما ضيف  . Semua kalimah-kalimah ini adalah umum, tidak membezakan antara tetamu Islam dan bukan Islam.

Makanan yang dihidangkan kepada tetamu mestilah mengikut kebiasaan makanan tuan rumah. Dia tidak dibenarkan memberat-beratkan dirinya kerana melayan tetamu. Sebuah hadis telah diriwayatkan bahawa Salman berkata: 

 
نهانا رسول الله (ص) أن نتكلف بالضيف ما ليس عندنا (أحمد 5:441)   

Hadis-hadis di atas menunjukkan wajib melayan tetamu dan memenuhi keperluannya paling kurang satu hari satu malam dan mungkin berpanjangan sehingga tiga hari tiga malam. Jika dalam tempoh itu tetamu Islam dan bukan Islam wajib dilayan apatah lagi tetamu yang hanya bertandang ziarah dalam masa yang hanya beberapa jam sahaja. 

Ziarah antara orang Islam 

dan  bukan Islam dalam masyarakat.

Tidak ditemui nas syarak yang melarang orang Islam menziarahi orang bukan Islam. Ketiadaan larangan ini menjadi petanda bahawa ia adalah harus. Keharusan ini diperkuatkan oleh nas-nas syarak mengenai hak-hak kejiranan yang tidak membezakan antara jiran Islam dan bukan Islam. Dan di antara hak jiran ialah memberi pertolongan, berkongsi kegembiraan dan lainnya. Semua aktiviti ini memerlukan ziarah menziarahi antara satu sama lain. Malah Rasulullah s.a.w. pernah menziarahi seorang Yahudi yang sakit dan mendoakannya. Namun keharusan ini terikat dengan syarat dalam aktiviti ziarah itu tidak ada perkara maksiat. 

Perkahwinan orang Islam 

dengan bukan Islam dalam masyarakat.

Perempuan Islam kahwin  lelaki bukan Islam.

Berikut adalah nukilan secara tasarruf tulisan Prof. Dr. Wahbat al-Zuhaili berkaitan masalah ini dalam kitabnya al-Fiqh al-Islami Wa Adillatuhu jilid 7:150 - 158

Perempuan Islam haram kahwin dengan lelaki kafir, sama ada kafir musyrik atau kafir ahli kitab. Pengharaman ini berdasarkan hujah-hujah berikut:

1. Firman Allah: ولا تنكحوا المشركين حتى يؤمنوا (البقرة 221) 

2. Firman Allah: فإن علمتموهن مؤمنات فلا ترجعوهن إلى الكفار، لا هن حل لهم ، ولا هم يحلون لهن (الممتحنة 10) 

3. Firma Allah: ولن يجعل الله للكافرين على المؤمنين سبيلا (النسا 141) 

4. Lelaki bukan Islam tidak beriman kepada Islam, adalah dibimbangkan wanita Islam akan mengikut agama suami kafir. Biasanya wanita mudah mengikut suami.
Lelaki Islam kahwin perempuan bukan Islam.

1. Lelaki Islam kahwin perempuan bukan ahli kitab.

Lelaki Islam haram kahwin perempuan bukan ahli kitab. Bukan ahli kitab ialah selain Yahudi dan Nasara:

a. Penyembah berhala; seperti beragama Hindu. 

b. Penyembah api; seperti beragama Majusi.

c. Mulhid, tidak bertuhan : atheis. 

d. Perempuan murtad. 

Pengharaman ini didasarkan kepada hujah berikut:

1. Firman Allah: لا تنكحوا المشركات حتى يؤمن (البقرة 221) 

2. Pertembungan akidah tidak akan membawa sakinah, mawaddah dan rahmah. 

3. Perempuan murtad tidak layak hidup, sebab itu dia tidak layak dikahwini lelaki kafir, lebih-lebih lagi lelaki Muslim.

2. Lelaki Islam kahwin perempuan ahli kitab.

Perempuan ahli kitab ialah yang beriman dengan agama-agama yang dibawa oleh nabi-nabi sebelum nabi Muhammad s.a.w., seperti agama Yahudi dan Nasrani. Mereka ialah yang berpegang dengan kitab Taurat dan Injil. Pembatasan kepada dua kumpulan penganut agama ini didasarkan kepada firman Allah: 

أن تقولوا إنما أنزل الكتاب على طائفتين من قبلنا (الأنعام 156) 

Para ulama sepakat bahawa lelaki Islam halal berkahwin dengan wanita ahli kitab. Penghalalan ini berdasarkan kepada hujah berikut :

1. Firman Allah : اليوم أحل لكم الطيبات ، وطعام الذين أوتوا الكتاب حل لكم ، وطعامكم حل لهم ، والمحصنات من المؤمنات ، والمحصنات من الذين أوتوا الكتاب من قبلكم (المائدة 5)     

2. Kerana para sahabat telah berkahwin dengan kafir ahl zimmah dari kalangan ahli kitab. Othman bin Affan telah berkahwin dengan Nailah bt al-Farai, beragama Nasara yang kemudiannya memeluk agama Islam. Huzaifah telah berkahwin dengan wanita Yahudi penduduk Madain.

3. Jabir ditanya tentang berkahwin dengan wanita Yahudi. Dia menjawab : “Kami berkahwin dengan mereka semasa pembukaan Kufah bersama Sa`d bin Abi Waqqas.

Sebab yang membolehkan ialah: pertemuan prinsip asas keimanan antara lelaki Islam dan wanita ahli kitab, iaitu beriman kepada Allah dan kedua-duanya agama samawi. 

Hikmatnya pula ialah lelaki Islam beriman kepada semua rasul dan dasar semua agama yang dibawa semua rasul. Perkahwinannya dengan wanita ahli kitab tidak menjejaskan imannya, di samping kemungkinan mendorong wanita itu menganut Islam. 

Imam Syafi`ie mensyaratkan boleh kahwin wanita ahli kitab dengan syarat berikut:

1. Jika dia wanita Israil (Yahudi) boleh kahwin sekiranya tidak diketahui keturunannya yang terawal menganut Yahudi selepas Taurat diselewengkan. Yakni, jika menganut Yahudi selepas penyelewengan tidak halal kahwin dengannya. Dengan lain perkataan: keturunan asal Yahudi.

2. Jika dia wanita beragama Nasrani halal kahwin dengannya sekalipun diketahui bahawa keturunannya menganut agama Nasrani selepas penyelewengan Injil.

Pendapat yang rajeh; boleh kahwin dengan ahli kitab secara mutlak; Yahudi, Nasrani, menganut agama-agama terbabit sebelum atau sesudah penyelewengan atau pemansuhan kitab Taurat dan Injil.

Namun demikian, dalam konteks Malaysia, kalau kita terikat dengan pendapat Imam Syafi`ie maka hukum berkahwin dengan penganut agama Kristian dan Yahudi di Malaysia adalah haram, kerana mereka menganut agama terbabit selepas kedua-dua kitab ini diselewengkan dan dimansuhkan. Jika berpegang dengan pendapat mazhab-mazhab lain perkahwinan ini masih halal. Cuma ada perkara yang patut diambil pertimbangan berat. Jika perkahwinan jenis ini dihalalkan di Malaysia ia mungkin membawa kemudaratan kepada penganut agama Islam di negara ini dari beberapa sudut:

1. Masalah penjagaan anak yang mungkin terdedah kepada ajaran Kristian kerana ibulah yang paling berperanan dalam mendidik anak.

2. Pegangan agama yang lemah di kalangan penganut agama Islam di Malaysia akan mendedahkan mereka kepada keadaan yang memudaratkan pegangan agama mereka, terutama anak-anak.

3. Menghalalkan perkahwinan jenis ini akan memudaratkan wanita Islam sendiri. Ini kerana bilangan wanita Islam yang belum berkahwin di Malaysia agak tinggi.

4. Usaha-usaha kristianisasi di Malaysia menggunakan berbagai serampang strategi untuk mengkristiankan warga Malaysia, termasuk penganut agama Islam. Adalah dibimbangkan perkahwinan itu sebenarnya termasuk dalam strategi kristianisasi.

Inilah pendapat ulama secara umum. Namun demikian masih terdapat khilaf antara mereka dalam beberapa perincian masalah. Tidak berhajat untuk dihuraikan di sini.

Aurat dalam hubungan orang Islam 

dan bukan Islam dalam masyarakat.

Berikut adalah rumusan dari penulisan dua tokoh fiqh masa kini mengenai masalah ini: Prof. Dr.Abk Karim Zaidan dalam Kitabnya al-Mufassal fi Ahkam al-Maraah dan Prof. Dr. Wahbat al-Zuhaili dalam kitabnya al-Fiqh al-Islami Wa Adillatuhu.

1. Aurat lelaki Islam dengan lelaki dan perempuan bukan Islam ialah anggota yang berada antara pusat dan lutut. Ia haram didedahkan kepada lelaki dan perempuan bukan Islam. 

2. Aurat perempuan Islam dengan lelaki bukan Islam ialah seluruh anggota kecuali muka dan tapak tangan. Anggota perempuan selain muka dan tapak tangan haram didedah kepada lelaki bukan Islam.

3. Aurat perempuan Islam dengan perempuan bukan Islam, ulama berselisih pendapat:

1. Seluruh badan kecuali muka dan tapak tangan.

2. Sama dengan aurat perempuan Islam dengan perempuan Islam, iaitu anggota yang berada antara pusat dan lutut, anggota yang lain bukan aurat, boleh didedahkan kepada perempuan bukan Islam.

3. Selain anggota yang biasa terdedah sewaktu wanita bertugas di rumah ; kepala hingga ke pangkal leher, tangan hingga ke pangkal lengan, kaki hingga ke pangkal betis. Yang lain dari anggota-anggota ini adalah aurat. Tidak boleh didedahkan.

4. Pendapat pilihan ialah pendapat ketiga. Ia lebih sesuai dengan Malaysia sebagai masyarakat majmuk. Di samping alasan ulama yang mengharamkan pendedahannya ialah bimbang menjatuhkan maruah wanita Islam dengan wanita bukan Islam itu menceritakan aurat wanita Islam kepada lelaki bukan Islam. Illah ini tidak timbul lagi dalam konteks masyarakat Malaysia hari ini. 

5. Aurat semasa darurat dan hajat. Diharuskan lelaki dan wanita Islam mendedahkan aurat kepada lelaki dan wanita bukan Islam atas alasan darurat seperti tujuan perubatan dan atas dasar hajat seperti tujuan kesaksian. Dengan perhatian bahawa mengutamakan yang Islam dahulu lebih aula, lebih warak dan lebih memelihara maruah penganut Islam. 

Bersalaman antara orang Islam 

dan bukan Islam dalam masyarakat.

Bersalaman antara lelaki Islam dengan lelaki bukan Islam harus, sama seperti bersalaman antara lelaki Islam dengan lelaki Islam.

Bersalaman antara perempuan Islam dengan perempuan bukan Islam harus, sama dengan bersalaman antara perempuan Islam dengan perempuan Islam.

Bersalaman silang jantina antara Islam dan bukan Islam tidak terdapat penulisan fukaha khusus dalam masalah ini. Namun ada penulisan ulama berkaitan hukum bersalaman silang jantina ajnabi. Hukum ini boleh dijadikan sebagai kes rujukan kepada masalah bersalaman silang jantina Islam dan bukan Islam, kerana `illah atau justifikasi hukumnya adalah sama, iaitu syahwat dan fitnah. Dan kedua-dua kes adalah bersalaman silang jantina ajnabi, lelaki dan perempuan bukan Islam adalah ajnabi bagi lelaki dan perempuan Islam. Penulisan yang dimaksudkan adalah seperti berikut :

Pendapat pertama: haram bersalaman silang jantina ajnabi. Pendapat ini diasaskan kepada pendapat bahawa seluruh anggota wanita adalah aurat, oleh itu haram dilihat. Oleh kerana ia haram dilihat maka menyentuhnya lebih diharamkan. Bersalaman adalah bersentuhan. Maka ia diharamkan.

Pendapat kedua: haram bersalaman silang jantina ajnabi jika ada syahwat, ada keinginan untuk menikmati persalaman tersebut dan wujud fitnah. Jika ketiga-tiga perkara ini tidak wujud pada persalaman itu maka ia  diharuskan.  

Pengharaman ini didasarkan kepada kaedah sad al-zariah (سد الزريعة) . Pengharaman berasaskan sad al-zariah ini dikuatkan lagi oleh hukum pengharaman menyentuh silang jantina keluarga mahram tanpa alas jika ada syahwat. Jika sentuh dengan syahwat pada keluarga mahram diharamkan, maka ia lebih diharamkan dengan ajnabi. 

Ketiga: dirukhsahkan bersalaman silang jantina ajnabi jika lelaki dan perempuan tua yang tiada lagi rangsangan seks, kanak-kanak yang belum lagi merangsang seks. Kerana suasana ini aman fitnah dan kerana Abu Bakar ( r ) bersalaman dengan perempuan tua dan Abdullah pernah mengupah perempuan tua menjaram kepalanya. 

Dari perbincangan ini dapat dibuat kesimpulan berikut:

Pertama : bersalaman silang jantina ajnabi harus jika aman fitnah dan tiada unsur syahwat. Haram jika ada.

Kedua : bersalaman silang jantina ajnabi mestilah dibatasi kepada hajah (حاجة)  . Ia sepatutnya dibatasi kepada keluarga terdekat sahaja. Alasan hajah meluaskannya kepada yang lain. Oleh itu tanpa hajah ia ditegah.

Hukum di atas boleh dipakaikan kepada kes bersalaman silang jantina Islam dan bukan Islam. Ia dibolehkan atas dasar hajah jika aman fitnah dan tiada unsur syahwat. Jika tiada hajah  atau ada unsur syahwat ia ditegah. Sikap warak meninggalkannya.  

Kongsi raya antara orang Islam 

dan bukan Islam dalam masyarakat.

Penduduk dunia dihuni oleh berbagai bangsa dan agama. Bagi Islam semua agama ini hanya terbahagi kepada dua; agama hak, iaitu Islam dan agama batil, iaitu selain daripada agama Islam. Semua agama-agama ini mempunyai hari-hari perayaan tersendiri yang dirayakan pada waktunya yang tertentu sebagai mengagungkan syiar agama tersebut. 

Hubungan dan sikap orang  Islam terhadap semua agama  dan perayaan-perayaan mereka dalam masyarakat ialah : 

1. Hubungan yang memberikan kepada penganutnya kebebasan melaksanakan ajaran agama mereka selagi ia tidak membawa fitnah dan menggugat akidah penganut agama Islam, seperti yang telah dijelaskan dalam tajuk kebebasan beragama di atas. 

2. Hubungan yang di dasarkan kepada usaha dakwah mengajak mereka menganut agama Islam dengan hikmah, bukan dengan paksaan( ادع إلى سبيل ربك بالحكمة والموعظة الحسنة ( النحل 125) . 

3. Hubungan lain ialah melaksanakan perintah syarak supaya menghapuskan kemungkaran(كنتم خير أمة أخرجت للناس تأمرون بالمعروف وتنهون عن المنكر (آل عمران110) dan sabda Rasulullah s.a.w.:  (من رأى منكم منكرا فليغيره بيده ....)   . Kemungkaran paling besar di bumi ialah kufur kepada Allah. Agama-agama selain Islam di dunia adalah kufur kepada Allah atau paling kurang tidak menerima kerasulan Muhammad s.a.w..

Malaysia sebagai sebuah negara yang mengamalkan perkongsian kuasa antara warga Islam dan bukan Islam sudah pasti dihuni oleh berbagai agama. Sikap orang Islam terhadap agama-agama bukan Islam di Malaysia sepatutnya mestilah sama dengan sikap Islam terhadap semua agama yang bukan agama Islam.

Bercakap mengenai hubungan Islam dan bukan Islam dalam merayakan perayaan berbagai agama ia akan menyentuh masalah orang bukan Islam merayakan perayaan orang Islam dan orang Islam merayakan perayaan orang bulan Islam.

Bersabit orang bukan Islam merayakan perayaan orang Islam, sama ada perayaan Hari Raya `Aid al-Fitri, `Aid al-Adha dan lainnya ia adalah diharuskan dalam erti kata mereka bukan melakukan solat hari raya tersebut. Kalau mereka melakukannya solat itu tidak sah. Namun jika mereka turut serta mendengar khutbah kedua-dua hari raya itu maka ia adalah harus. Tiada tegahan syarak orang bukan Islam mendengar ajaran Islam, termasuk khutbah yang sarat dengan ajaran-ajaran Islam, malah mereka digalakkan mendengarnya. Tentang kemungkinan orang bukan Islam akan memakan daging korban, akikah dan nazar dalam perayaan-perayaan itu hukumnya akan dinyatakan dalam tajuk tersebut. Sila rujuk.

Bersabit dengan orang Islam merayakan perayaan orang bukan Islam, dua keadaan berikut mesti diambil perhatian berat.

Pertama, jika perayaan itu hanya bersifat adat tradisi sesuatu kaum yang menganut mana-mana agama, ia tidak bersifat dan tidak bercirikan agama. Perayaan jenis ini harus disertai olah orang Islam. Kerana perayaan seperti ini tidak ada kaitan dengan unsur-unsur akidah dan doktrin agama yang berkemungkinan membawa fitnah atau syubhah kepada akidah dan pegangan agama penganut  agama Islam. 

Kedua, jika perayaan itu berpunca dari ajaran atau pegangan agama, mengandungi unsur-unsur agama maka penganut agama Islam tidak diharuskan turut serta meraikannya. Tegahan ini didasarkan kepada beberapa perkara:

1. Menghadirinya bererti mengiktiraf kebatilan.

Perayaan yang berpunca dari ajaran agama, bersifat dan bercirikan agama akan mengandungi ritual tertentu mengikut ajaran agama tersebut yang bercanggah dengan akidah dan syariat Islam, seperti penyembahan dan pemujaan terhadap Tuhan-tuhan dewa. Turut serta meraikan perayaan seperti ini bererti mengiktiraf sesuatu yang bercanggah dengan akidah dan syariat Islam. Ia seolah-olah satu pernyataan amali bahawa ada agama lain yang boleh dianuti selain agama Islam. Ini tidak harus dilakukan oleh seorang yang beragama Islam. 

2. Orang Islam haram duduk dalam majlis maksiat.

Perayaan yang berpunca dari ajaran agama, bersifat dan bercirikan agama akan mengandungi ritual tertentu yang  bercanggah dengan akidah dan syariat Islam, seperti penyembahan dan pemujaan terhadap Tuhan-tuhan dan dewa-dewa. Perbuatan ini adalah perbuatan kufur dan maksiat. Penganut agama Islam diharamkan duduk bersama dalam satu majlis yang di situ berlaku perbuatan kufur dan maksiat. Tegahan ini jelas dinyatakan dalam firman Allah :
وقد نزل عليكم فى الكتاب أن إذا سمعتم آيات الله يكفر بها ويستهزأ بها فلا تقعدوا معهم

 حتى يخوضوا فى حديث غيره ، إنكم إذا مثلهم ( النساء 140) 

3. Menghadirinya membawa fitnah dan syubhah.

Menghadiri perayaan jenis ini berkemungkinan membawa fitnah dan syubhah kepada pegangan beragama penganut agama Islam, sama ada fitnah dan syubhah itu dalam bentuk menggugat pegangan agamanya  atau dia dikhuatiri melakukan perbuatan yang menyamai perbuatan orang bukan Islam. Fitnah dan syubhah ini akan membawa mudarat kepada beliau. Sesuatu yang memudaratkan mestilah dihapuskan, syubhah juga mesti dijauhi kerana : 

3.1. Sabda Rasulullah s.a.w. : (لا ضرر ولا ضرار) . 

3.2. Sunnah Rasulullah s.a.w. jelas mengharamkan perbuatan menyerupai agama lain. Sabda Baginda : (من شبه بقوم فهو منهم) . 

3.3. Menjauhi syubhah akan membersihkan pegangan beragama. Sabda Rasulullah s.a.w. : (فمن اتقى الشبهات فقد استبرأ لدينه ، ومن وقع فى الشبهات وقع فى الحرام)
4. Mengelak salah faham generasi baru.

Berterusan menghadiri perayaan jenis ini berkemungkinan besar membina satu tanggapan yang salah di kalangan generasi mendatang penganut agama Islam. Oleh kerana datuk nenek dan ibu bapa mereka turut hadir dalam perayaan jenis ini, sama seperti mereka hadir merayakan perayaan-perayaan Islam, mereka beranggapan bahawa perayaan-perayaan agama lain itu sama sahaja dengan perayaan-perayaan Islam, ia bukan sesuatu yang salah, malah mereka mungkin beranggapan agama yang dirayakan perayaannya itu juga adalah agama yang boleh dianuti, sama dengan agama Islam, sedangkan pada hakikatnya ia adalah berbeza. Perayaan Islam berpaksikan akidah, syariat yang sah dan agama yang hak, sedangkan perayaan agama-agama lain berpaksikan syirik dan kufur kepada Allah dan agama yang batil. Oleh itu turut hadir dalam perayaan jenis ini adalah ditegah berdasarkan kaedah sad al-zari`ah (سد الزريعة)  .

Masalah yang timbul sekarang ialah, apakah perayaan-perayaan di Malaysia adalah perayaan agama atau ia hanya perayaan bersifat tradisi dan adat resam sahaja. Untuk menjelaskan persoalan ini berikut dinukilkan beberapa kenyataan beberapa orang penulis :

A. Aziz Deraman dalam bukunya, Malaysia Kita: Perayaan, halaman 27 menyebutkan bahawa orang Cina pada perayaan Tahun Baru Cina, mereka memuja dan mengadakan acara-acara menyembah sesuai dengan kepercayaan-kepercayaan mereka. Di perenggan lain dalam halaman yang sama beliau menyebutkan bahawa Tahun Baru Cina bermula pada 24hb bulan ke 12 Tahun Baru Cina apabila Tuhan dapur (Tuhan yang sangat popular di kalangan orang Cina) dihantar ke syurga.

Bersabit dengan perayaan hari Cap Goh Meh di halaman 23 beliau menyatakan bahawa dalam perayaan ini mereka mengadakan pemujaan terhadap roh-roh nenek moyang. Di halaman 37 beliau menyebutkan pada perayaan Kuih Bulan bahawa Kuih itu dipersembahkan untuk Tuhan bulan.

Ann Wan Seng dalam bukunya Perayaan Orang Cina halaman v menyatakan bahawa kepelbagaian perayaan yang diraikan dalam masyarakat Cina disebabkan oleh kepercayaan orang Cina yang berbagai-bagai terhadap beberapa jenis agama dan beratus-ratus dewa yang diturunkan daripada generasi lama kepada generasi baru.

Di perenggan lain beliau juga menyatakan bahawa setiap perayaan yang disambut mempunyai pengertian tersirat yang mendalam. Oleh itu perayaan tersebut disambut dengan disusuli upacara, ritual dan peraturan yang ditetapkan.

Di halaman 19 beliau menyatakan bahawa menjelang waktu tengah malam kedatangan Tahun Baru Cina pula diadakan upacara memuja dewa langit.

Bersabit dengan perayaan Hari Cap Goh Meh, di halaman 23 beliau menyebutkan bahawa pesta ini diiringi dengan upacara pemujaan dewa-dewa untuk meminta perlindungan.

Bersabit perayaan Hari Menyambut Tuhan Binatang, di halaman 23 buku yang sama beliau menyebutkan bahawa orang-orang Cina mempercayai dewa-dewi yang berbagai bentuk dan kategori. Dewa yang paling besar sekali ialah dewa langit dan dewa-dewa yang menghuni dunia dan syurga. Sebagai penghormatan kepada dewa-dewa ini satu upacara pemujaan dan sembahyang dilakukan melalui pembakaran wang-wang kertas kepada tuhan-tuhan langit.

Bagi mereka yang menganut agama Hindu ada tiga perayaan terbesar yang mereka raikan; Deepavali, Thaipusam dan Thai Ponggal. Mengulas tentang perayaan-perayaan dalam agama Hindu, M. Rajantheran dan S. Manimaran dalam buku Perayaan Orang India di halaman 4 menyatakan bahawa bilangan perayaan yang banyak ini penting kerana ia memberikan peluang kepada para penganut untuk menyertai aktiviti agama serta memperkuatkan lagi imannya. Perayaan seumpama ini sentiasa mengingatkan manusia terhadap perlunya kepercayaan kepada tuhan.

Di halaman 7-8 pula disebutkan bahawa perayaan Deepavali berhubung kait dengan kepercayaan kepada dewa-dewa baik yang disebut dalam karya Ramayana, cerita-cerita Purana (cerita-cerita tentang dewa-dewa Hindu).

Di halaman 5 buku Perayaan-perayaan Agama Kristian Prof. Madya Dr.Khadijah Khambali @ Hambali menyebutkan bahawa kajian mendapati perayaan-perayaan yang disambut masyarakat Kristian Malaysia sama ada Katolik dan Protestan boleh dikategorikan kepada dua bentuk, iaitu perayaan yang bersifat keagamaan dan perayaan bersifat tradisional. Perayaan yang lebih berbentuk keagamaan menonjolkan satu bentuk pengertian yang berkait rapat dengan nilai-nilai keagamaan dan keyakinan terhadap ajaran agama Kristian. Manakala perayaan yang lebih bersifat tradisional lazimnya diasaskan kepada sejarah atau pesta yang menjadi budaya sebuah masyarakat.

Di halaman 5-6 beliau membezakan antara kedua-dua perayaan ini dengan mengatakan bahawa perayaan bersifat tradisional hanya disambut oleh masyarakat Kristian di negara tertentu sahaja sedangkan perayaan berbentuk keagamaan disambut oleh seluruh Kristian di seluruh dunia.

Di halaman yang sama beliau dengan tegas mengatakan bahawa Krismas hari perayaan bersifat agama kerana ia dirayakan seluruh penganut Kristian di seluruh dunia. Di halaman 8 beliau menyatakan Krismas lebih tertumpu kepada sambutan hari keputeraan Jesus Christ yang dipercayai sebagai penyelamat kepada seluruh umat Kristian. Di samping itu ia juga bermaksud tanda kesyukuran masyarakat Kristian terhadap Tuhan yang telah mengurniakan nikmat dengan penganugerahan Jesus Christ sebagai Masih dan Saviour, iaitu penyelamat yang mengorbankan dirinya di tiang salib.

Kenyataan semua penulis di atas menunjukkan semua perayaan-perayaan di atas adalah berpaksikan kepercayaan agama. Aktiviti dan ritual yang diadakan dalam majlis perayaan-perayaan terbabit adalah sejajar dengan tuntutan agama yang dirayakan.

Sebagai kesimpulan, turut serta dalam perayaan bukan Islam adalah ditegah jika dalam majlis itu : 

1. Terdapat aktiviti yang diharamkan dan yang bercanggah dengan akidah dan syariat Islam.
2. Kehadirannya boleh membawa fitnah kepada pegangan agama penganut agama Islam atau mungkin membawa beliau melakukan perkara syubhah. 
3. Perbuatannya itu akan mendorong orang lain, terutama generasi baru beranggapan bahawa perayaan dan agama yang dirayakan itu tidak salah dan tidak bercanggah dengan akidah dan syariat Islam. 
Jika `illah ini tidak wujud ia diharuskan. Namun memandangkan pegangan dan pengetahuan agama yang lemah dan rapuh di kalangan umat Islam hari ini, perkara seperti ini sepatutnya tidak diambil mudah, sebaliknya sikap berwaspada yang amat sangat mestilah diambil. 

4. Kenyataan menunjukkan perayaan Tahun Baru Cina, Cap Goh Meh, Deepavali, Tahi Pusam, Thai Ponggal, Krismas adalah perayaan agama. Di dalamnya terdapat aktiviti dan ritual yang bercanggah dengan akidah dan syariat Islam    
Tinggal serumah antara orang Islam 

dan bukan Islam dalam masyarakat.

Antara nas-nas syarak yang bersabit dengan masalah ini ialah firman Allah : 

1. وأنذر الناس يوم يأتيهم العذاب فيقول الذين ظلموا ربنا اخرجنا إلى أجل قريب نجب دعوتك ونتبع الرسل ، أولم تكونوا أقسمتم من قبل ما لكم من زوال وسكنتم فى مساكن الذين ظلموا أنفسهم وتبين لكم كيف فعلنابهم وضربنا لكم الأمثال ( ابراهيم 44- 45)  

Ungkapan الذين ظلموا أنفسهم  dalam ayat 45 menurut kitab Taj a-Tafsir bermaksud orang-orang yang kufur dan orang-orang yang melakukan maksiat. Ayat 44 pula menyatakan orang-orang yang menzalimi diri mereka dengan ingkar kepada perintah Allah memohon untuk diberi kesempatan sekali lagi bagi mereka mematuhi perintah Allah. Tetapi permohonan mereka ditolak kerana mereka telah bersumpah tidak akan berubah, namun mereka telah berubah, di samping itu mereka juga telah menetap sekediaman dengan orang-orang kafir dan pelaku maksiat yang menzalimi diri mereka sendiri. Ayat ini menyatakan bahawa tinggal menetap sekediaman dengan orang bukan Islam dan pelaku maksiat adalah satu kesalahan dan berhak diazab.

2. لا يتخذ المؤمنون الكافرين أولياء من دون المؤمنين ، ومن يفعل ذلك فليس من الله فى شيء إلا أن تتقوا منهم تقاة (آل عمران 28) 

Ayat ini melarang perbuatan memberikan wala’  kepada orang buka mukmin.

4. وقد نزل عليكم فى الكتاب أن إذا سمعتم أيات الله يكفر بها ويستهزأ بها فلا تقعدوا معهم حتى يخوضوا فى حديث غيره إنكم إذا مثلهم ( النساء 140) 

Ayat ini melarang orang Islam duduk dalam satu majlis yang di situ terdapat kekufuran dan penghinaan terhadap ayat-ayat Allah sehinggalah ia diberhentikan.

3. لا ينهاكم الله عن الذين لم يقاتلوكم فى الدين ولم يخرجوكم من دياركم أن تبروهم وتقسطو إليهم إن الله يحب المقسطين (الممتحنة 8)  

Ayat ini menjelaskan Allah tidak melarang orang-orang Islam berbuat baik dan berlaku adil terhadap orang bukan Islam yang tidak memerangi dan tidak mengusir mereka dari negeri, negara atau tempat mereka.

Berkaitan masalah ini juga terdapat tiga komponen hadis Rasulullah s.a.w.:

Komponen pertama ialah hadis-hadis:

1. من جامع المشرك وسكن معه فإنه مثله (سلسلة الأحاديث الصحيحة للألبانى 423) 

2. ( لا تساكنوا المشركين ولا تجامعوهم فمن ساكنهم أو جامعهم فهو منهم (جامع الأصول لابن الأثير 667
3.أنا بريء من (كل) مسلم (يقيم) بين أظهر المشركين لا تراءى نارهما (منابر السبيل فى تخريج أحاديث ارواء الغليل للألبانى 29)    

Komponen hadis-hadis kedua ialah: 

4. روى أبو وائل عن أبى نجيلة البجلى عنه قال: أتيت النبى (ص) وهو يبايع ، فقلت : يا رسول الله ابسط يدك

  ابايعك ، واشترط على فأنت أعلم ، فقال : أبايعك على أن تعبد الله وتقيم الصلاة وتؤتى الزكاة وتناصح المسلمين   وتفارق المشرك ( منار السبيل فى تخريج أحاديث ارواء الغليل للألبانى 31)  
5. كل مسلم على مسلم محرم ، أخوان نصيران ، لا يقبل الله عز وجل من مشرك بعد ما أسلم عملا أو يفارق المشركين إلى المسلمين (نفس المرجع  32)
6. (لا تنقطع الهجرة حتى تنقطع التوبة ولا تنقطع التوبة حتى تطلع الشمس من مغربها (نفس المرجع 33
7. لآ تنقطع الهجرة مادام العدو يقاتل (نفس المرجع ونفس الصفحة) 

Komponen hadis-hadis ketiga ialah:

7. لا تصاحب إلا مؤمنا ولا يأكل طعامك إلا تقي (جامع الأصول 666) 

8. مثل الجليس الصالح (عون المعبود، كتاب الأدب حديث رقم8421) 

Hadis-hadis kumpulan pertama  menunjukkan tegahan tinggal sekediaman bersama orang bukan Islam (musyrikin). Hadis-hadis kumpulan kedua mengarahkan supaya mufaraqah (berpisah) dan muhajarah (meninggalkan) orang-orang bukan Islam (musyrikin). Hadis-hadis kumpulan ketiga melarang duduk dan makan bersama dalam satu majlis dengan orang bukan bertakwa dan bukan orang soleh.

Menghuraikan tegahan-tegahan ini Ibn Taimiyyah, seperti yang dinukilkan dalam `Aun al-Ma`bud 479 menjelaskan bahawa bersama dan sekediaman dengan orang bukan Islam sekalipun sebentar akan menjadi sebab kepada semacam penjerapan akhlak mereka yang dilaknat. Apa-apa yang membawa kepada zan akan berlaku fasad (kerosakan) tersirat yang tidak dapat ditandai, hukum hendaklah ditentukan ke atasnya dengan mengenakan hukum tahrim (pengharaman) ke atasnya. Oleh kerana itu sekediaman dengan mereka pada kehidupan zahir akan menjadi sebab kepada perbuatan menyerupai mereka. Ia juga  membawa zan akan menyerupai mereka pada akhlak dan perbuatan yang dikeji, malah menyerupai mereka pada akidah yang sama. Oleh itu tinggal sekediaman bersama orang kafir, sama juga dengan berkongsi sama dengan mereka pada (perkara) zahir akan menimbulkan semacam mawaddah (sayang), mahabbah (kasih) dan muawalah (saling mempertahankan) pada batin. Mahabbah batin akan membawa kepada musyabahah (persamaan) pada zahir.

Ibn al-Qaiyyim dalam kitab al-Huda al-Nabawi, seperti yang dinukilkan kitab `Aun al-Ma`bud halaman 479 dan 478 menyatakan bahawa Rasulullah s.a.w. melarang Muslim menetap di kalangan musyrikin sekiranya dia mampu meninggalkan mereka.

Menurut `Aun al-Ma`bud (halaman 478) ungkapan  ( وسكن معه)  dalam hadis pertama bermaksudأى فى ديار الكفار  . Tidak jelas apakah yang dimaksudkan dengan perkataan ديار  dalam ungkapan itu, apakah ia bermaksud tinggal di rumah-rumah mereka, kerana perkataanدار bererti rumah  atau ia bermaksud kampung, tempat, negeri negara, kerana orang Arab juga menggunakan perkataan ديار atau دار  untuk maksud-maksud tersebut, seperti yang terdapat dalam ayat 8 surah al-Mumtahanah di atas.

Dalam menghuraikan ungkapan فإنه مثله   kitab ini menjelaskan ; ia sama dari sesetengah sudut, kerana pergi kepada musuh Allah dan memberikan mualah kepada mereka akan membawa kepada berpaling meninggalkan Allah. Siapa yang berpaling daripada Allah dia akan disokong syaitan dan membawanya kepada kufur.

Meneliti kepada kenyataan-kenyataan di atas dapat disimpulkan bahawa kesemuanya melarang orang Islam tinggal sekediaman, sepetempatan, semajlis yang dalam majlis itu ada perbuatan maksiat, makan sama dengan orang yang bukan orang soleh dan bertakwa. Alasan atau `illah yang dikemukakan ialah bimbang berlaku zan fitnah, syubhah, musyabahah dan mualah, penularan dan jangkitan akhlak dan akidah orang bukan Islam kepada orang Islam. Ini bererti sekiranya `illah dan justifikasi ini tidak wujud maka musakanah atau pun setempat tinggal, sekediaman dengan orang bukan Islam tidaklah ditegah.

Namun demikian perlu dirakamkan di sini ada kes berlaku di IPT tertentu di Malaysia pelajar bukan Islam yang tinggal sebilik dengan pelajar Islam membawa bersama mereka patung sembahan mereka. Alasan yang diberikan ialah : itu adalah hak kebebasan mereka untuk melakukan ajaran agama mereka, sama seperti pelajar Islam yang berhak melakukan solat di bilik-bilik yang dikongsi sama dengan pelajar bukan Islam. Paling sensitif, ada yang sengaja meletakkan patung itu  betul-betul di hadapan qiblat  pelajar Islam menunaikan solat. 

Keadaan seperti ini tidak termasuk dalam keharusan yang dikemukakan di atas, kerana di bilik itu sudah terdapat  sesuatu yang bertentangan dengan akidah dan syariat Allah. Ia adalah kemungkaran. Orang Islam diharamkan tinggal dalam majlis atau bilik yang di situ terdapat kemungkaran, sehinggalah kemungkaran itu dihapuskan, seperti yang jelas dinyatakan dalam ayat 140 surah al-Nisa’. Di samping itu kebebasan beragama yang diberikan kepada orang bukan Islam bukanlah bebas semutlaknya. Sebelum ini telah dijelaskan peraturan di mana mereka boleh melakukan ritual agama mereka dan di mana mereka tidak boleh menunaikannya. WalLahu `aalam.

Orang Islam berdoa 

dalam majlis orang bukan Islam. 

Membincangkan masalah ini meminta kita membincangkan perkara-perkara berikut :

1. Mendoakan yang baik kepada orang bukan Islam

2. Mendoakan yang buruk kepada orang bukan Islam

3. Mendoakan kebaikan untuk orang bukan Islam dalam majlis mereka.

Merujuk kepada nas-nas syarak yang berkaitan dengan doa dalam hubungan orang Islam dan bukan Islam kita dapati nas-nas berikut.
1. Firman Allah : قل يا أيها الكافرون ، لاأعبد ما تعبدون ، ولا أنتم عابدون ما أعبد ، ولا أنا عبم ما عبدتم ،  ولا أنتم عابدون ما أعبد ، لكم دينكم ولى دين (النصر 1- 6) 

2. Firman Allah : لنا أعمالنا ولكم أعمالكم (البقرة 139)
3. Ibn Abi Aufa meriwayatkan Rasulullah s.a.w. mendoakan ke atas orang-orang Ahzab dengan doanya : أللهم منزل الكتاب سريع الحساب اهزم الأحزاب ، اهزمهم وزلزلهم (فتح البارى 11: 193) 

4. Abu Hurairah menyatakan apabila Rasulullah s.a.w. berkata سمع الله لمن حمده فى الركعة الأخيرة من صلاة العشاء قلت : أللهم انج عَيَّاش ابن أبى ربيعة ، اللهم انج الوليد بن الوليد ، اللهم انج سلمة بن هشام ، اللهم انج المستضعفين من المؤمنين ، اللهم اشدد وطأك على مضر (فتح البارى 11: 194) 

5. Ali bin Abi Talib berkata : كنا مع النبى (ص) يوم الخندق فقال : ملأ الله قبورهم وبيوتهم نارا كما شغلونا عن صلاة الوسطى حتى غابت الشمس (فتح البارى 11: 194) 

6. Abu Hurairah meriwayatkan Tufail bin `Amru datang bertemu Rasulullah s.a.w. dan berkata : يا رسول الله إن دوسا قد عصت وأبت فأدع الله عليها ، فظن الناس أنه يدعو عليهم ، فقال : أللهم اهد دوسا وأت بهم (فتح البارى 11: 196) 

7. Sabda Rasulullah s.a.w. semasa diusir dari Taif : اللهم اهد قومى فإنهم لا يعلمون  

Kedua-dua nas al-Quran di atas menunjukkan tiada pertemuan antara Islam dan bukan Islam dalam semua aspek keagamaan, termasuk doa dan majlis doa, sekalipun pada zahirnya mungkin ada persamaan, namun punca kenapa amal itu dilakukan adalah bercanggah. 

Hadis yang disebutkan pada no 3, 4, dan 5  secara yang tersurat menunjukkan berdoa untuk kemudaratan orang kafir dalam situasi permusuhan adalah diharuskan. Secara tersirat ia melarang mendoakan kebaikan untuk mereka pada situasi itu.

Hadis yang disebut pada no 6 dan 7 secara tersurat menunjukkan berdoa memohon kepada Allah supaya memberi hidayah kepada orang bukan Islam adalah diharuskan dalam keadaan damai dan permusuhan.

Melihat kepada kenyataan yang saling bercanggah dalam nas-nas syarak ini ada ulama yang berpendapat bahawa nas-nas yang mendoakan kebaikan telah memansuhkan nas-nas yang melarangnya. Malah ada  yang berpendapat kedua-duanya adalah diharuskan dengan meletakkan syarat-syarat tertentu seperti aman fitnah dan tidak berlaku maksiat.

Dengan berpandukan kepada kedua-dua pendapat ini bolehlah dibuat kesimpulan bahawa mendoakan kebaikan kepada orang bukan Islam pada asalnya adalah diharuskan. Ia akan bertukar menjadi haram jika ada fitnah dan maksiat.

Isu yang timbul sekarang ialah : Bolehkah orang Islam berdoa untuk orang bukan Islam dalam majlis orang bukan Islam ?.

Jawapan boleh atau tidak akan bergantung kepada sifat dan aktiviti di dalam majlis terbabit :

1. Jika majlis itu berpaksi dan bercirikan agama, orang Islam tidak boleh berdoa dalam majlis itu. Hujah yang tidak membolehkannya ialah semua hujah yang dikemukakan dalam isu haram menghadiri perayaan bukan Islam. Sila rujuk.

2. Jika majlis itu bukan perpaksi dan bukan bercirikan agama, tetapi merupakan majlis bersifat tradisi, adat setempat, perasmian sesuatu yang bukan bersifat agama, seperti menyambut hari jadi, perasmian institusi dan sukan, orang Islam boleh berdoa di majlis tersebut dengan syarat dalam majlis itu tidak ada sesuatu yang diharamkan syarak.

3. Jika majlis itu bersifat sama dengan majlis di no 2, tetapi di dalamnya terdapat sesuatu yang diharamkan syarak, apa pun juga bentuknya maka orang Islam tidak boleh berdoa di situ. Hujah pengharamannya sama dengan hujah haram menghadiri perayaan atau majlis yang di situ terdapat perkara yang diharamkan. Sila rujuk.

Orang Islam menggunakan bijana atau perkakas

orang bukan Islam.

Bijana atau perkakas yang akan digunakan mestilah bersih daripada najis. Dalam hubungan ini apakah perkakas dan bijana milik orang bukan Islam najis dan perlu dibasuh sebelum digunakan ?. Jawapannya dapat diketahui daripada nas-nas syarak berikut: 

1. Hadis : عن أبى ثعلبة رضى الله الخشنى رضى الله عنه أنه قال للنبى (ص) يا رسول البله أنا بأرض أهل الكتاب فنأكل بآنيتهم ....فقال النبى (ص) أما ذكرت أنك بأرض أهل كتاب فلا تأكلوا فى آنيتهم إلا ألا تجدوا بدا ، فإن لم تجدوا بدا فاغسلوا وكلوا فيها(صحصح مسلم 13 : 75) 

2. Hadis : عن أنس أن يهوديا دعا رسول الله (ص) إلى خبز شعير وإهالة سَنخَة فأجابه (رواه أحمد)   

3. Hadis : وقد صح عن عمر بن الخطاب الوضوء من جرة نصرانية (نيل الأوطار 1 : 81 )
4. Dalam Ighathatu al-Lahfan, 1:157 Ibn al-Qaiyyim menyebutkan orang-orang Islam makan makanan ahli kitab dan `Umar bin Khattab mensyaratkan kepada mereka supaya menerima tetamu orang Islam dan mengatakan kepada mereka “Beri mereka makan apa yang kamu makan”. Tidak syak lagi keadaan ini menuntut orang Islam makan dan minum dari perkakas mereka.

5. Hadis : عن جابر بن عبد الله قال : كنا نغزو مع رسول الله (ص) فنصيب من آنية المشركين وأسقيتهم ، فنستمتع بها ولا يعيب ذلك عليهم (نيل الأوطار 1 : 81 )  

Berhujahkan nas-nas di atas para ulama berselisih pendapat :

1. Perkakas mereka boleh digunakan dengan syarat dibasuh terlebih dahulu.

2. Pada asal dan dasarnya perkakas mereka adalah bersih, arahan basuh hanyalah istihbab, yakni digalakkan sahaja. Atau arahan basuh itu jika terbukti ia najis.

3. Perkakas kafir ahli kitab bersih, boleh digunakan tanpa basuh. Perkakas bukan ahli kitab najis, boleh digunakan selepas dibasuh.

4. Pendapat yang rajeh, perkakas orang bukan Islam boleh digunakan, sama ada mereka ahli kitab atau bukan ahli kitab. Tarjeh ini didasarkan kepada nas-nas yang menunjukkan penggunaan perkakas orang bukan Islam tanpa basuh, seperti dalam nas-nas no 2, 3, 4 dan 5.

Walau pun ia diharuskan tanpa basuh adalah digalakkan supaya dibasuh sebelum digunakan, kerana arahan basuh terdapat dalam sunnah, seperti dalam nas no 1. Terutama jika pasti perkakas itu memang kena najis.

Orang Islam makan sembelihan

orang bukan Islam.

Halal atau tidak sembelihan orang bukan Islam bergantung kepada jenis kekafiran mereka, sama ada ahli kitab atau bukan ahli kitab. 

Jumhur ulama berpendapat sembelihan orang bukan ahli kitab haram. Ia tidak halal dimakan orang Islam. Bukan ahli kitab ialah selain Yahudi dan Nasrani, seperti Majusi, Hindu, Budda, Atheis, orang murtad dan lainnya kerana mereka tidak beriman dengan Taurat dan Injil.

Jumhur ulama berpendapat sembelihan ahli kitab, lelaki atau perempuan adalah halal, orang Islam boleh memakannya. Antara lain pendapat jumhur ini ialah yang dapat dilihat dalam Mughni al-Muhtaj  4:266, al-Mughni  8:581, al-Muhalla 7:454, al-Mufassal fi Ahkam al-Marah 3:29, Raud al-Talibin 2:505, al-Fiqh al-Islami wa Adillatuhu 3 masalah 647.

Nas syarak yang jadi pegangan ialah:

1. Firman Allah: وطعام الذين أوتوا الكتاب حل لكم (مائدة 5) . Menghuraikan atau ini Ibn Abbas berkata: “Sembelihan orang Yahudi dan Nasrani halal kerana mereka beriman dengan Taurat dan Injil”. (Mughni al-Muhtaj 4:266)

2. Hadis: أن جارية لكعب بن مالك كانت تلرعى غنما بسَلع فأصيبت شاة منها فأدركتها فذبحتها بحجر، فسئل النبى (ص) فقال : كلوها (صحيح البخارى بشرح العسقلانى 9 : 632) 

Apakah sembelihan orang Kristian dan Yahudi di Malaysia hari ini secara khusus dan di seluruh dunia secara umum halal atau haram akan bergantung kepada pentakrifan siapa Nasrani dan siapa Yahudi itu. 

Jika berpegang dengan mazhab Syafi, sembelihan Yahudi dan Kristian di Malaysia haram dimakan, kerana mereka menganut kedua-dua agama itu selepas ia di seleweng dan dimansuhkan, mereka bukan keturunan Yahudi dan Kristian asal sebelum Taurat dan Injil di seleweng dan dimansuhkan. Namun di lain-lain negara ada kemungkinan mereka keturunan Yahudi dan Nasrani asal. Oleh itu sembelihan mereka halal.

Jika berpegang dengan mazhab selain Syafi (jumhur/majoriti) sembelihan mereka adalah halal, kerana jumhur tidak mensyaratkan mereka mesti keturunan asal Yahudi dan Nasara. Pendapat inilah yang diterima pakai di kebanyakan negara-negara lain selain Malaysia, terutama di barat dan Eropah.

Orang bukan Islam 

makan daging korban, akikah dan nazar.

Ulama mazhab berbeza pendapat apakah orang bukan Islam dibolehkan makan daging korban dan akikah.

Ibn Qudamah dalam al-Mughni 2:381 dan al-Syarbini dalam al-Iqna` 2:581 menyebutkan mazhab Maliki berpendapat  makruh menghadiahkan dan memberi makan daging korban kepada orang beragama Yahudi dan Nasrani. Mazhab Hanbali, al-Hasan, Abu Thur, berpendapat harus memberi hadiah dan memberi makan orang bukan Islam, kafir zimmi  daging korban sunat, tetapi daging korban wajib, seperti korban nazar tidak harus. Hukumnya sama dengan hukum zakat dan kifarat sumpah. Mazhab Syafi pula berpendapat tidak boleh memberi hadiah dan memberi makan orang bukan Islam daging korban sunat atau wajib.

Hukum yang sama dilaksanakan ke atas memberi hadiah dan memberi makan orang bukan Islam daging akikah sunat dan akikah nazar. Begitu juga daging binatang nazar yang bukan akikah.

والله أعلم بالصواب

…o…

